ქართული პრესის მონიტორინგი

15.05.2018

სარჩევი:
- 3 -რეზონანსი


- 3 -მეორე წრეზე წასულ ივანიშვილს ეკონომიკა აქვს გადასარჩენი - "თუ მისი იდეები პოლიტიკურ ჭაობში არ ჩაიძირა, ვითარების შეცვლა შესაძლებელია" (რეზონანსი)


- 5 -ხუხაშვილი: ერთადერთი გახარიას მოემატა პოლიტიკური წონა, დანარჩენი - არავის (რეზონანსი)


- 7 -ვინ მოიგო და ვინ წააგო რუსთაველზე ორდღიანი "თეთრი ხმაურით" (რეზონანსი)


- 8 -"საზოგადოებაში დაგროვდა აგრესია, ის არ არის ერთიანი" (რეზონანსი)


- 10 -ნარკოპოლიტიკაზე "ოცნების" დეპუტატები ისევ ვერ თანხმდებიან (რეზონანსი)


- 11 -ნარკომომხმარებელთა მკურნალობაზე ქვეყანა ყოველწლიურად 5 მლნ-ს ხარჯავს (რეზონანსი)


- 11 -საწვავი ძვირდება და მალე ტრანსპორტით მგზავრობის ფასიც გაიზრდება (რეზონანსი)


- 12 -დიზელის საწვავის სტანდარტის გაუმჯობესების პარალელურად უნდა შემუშავდეს რეგულაცია ავტოიმპორტზე (რეზონანსი)


- 13 -განვადების ეპოქა მთავრდება - სავაჭრო ქსელები ადასტურებენ, რომ ახალმა საბანკო რეგულაციამ რეალიზაცია უკვე შეამცირა (რეზონანსი)


- 13 -ახალი თაობა


- 13 -გოჩა მირცხულავა: „თეთრი ხმაურის“ უკან კახა კალაძე დგას“ - რა ინტრიგებს ხლართავენ თბილისის მერი და პრემიერი - „ბახტაძის მოშორებას კომპრომატებით აპირებდნენ, გახარიას „ბასიანის“ სკანდალით სძირავდნენ“  (ახალი თაობა)


- 16 -სანდრო ბრეგაძე: შს სამინისტრომ ძალიან კარგად იმუშავა (ახალი თაობა)


- 17 -ლევან ჩაჩუა: გახარიამ თავი დაუხარა ნარკობიზნესმენებს - „გარკვეულ ჯგუფებს უნდათ საქართველო აქციონ ნარკოდერეფნად და სექსტურიზმის ადგილად  (ახალი თაობა)


- 18 -დიმიტრი ლორთქიფანიძე: ღამის კლუბები, სადაც ნარკოტიკი იყიდება, უნდა დაიხუროს (ახალი თაობა)


- 18 -მინისტრთა კაბინეტი სესხის აღებისას უპირატესობას „საქართველოს ბანკს“ და „თიბისი ბანკს“ ანიჭებს (ახალი თაობა)


- 19 -აფრასიძეების დედა პროკურატურასთან შიმშილობის დაწყებით იმუქრება (ახალი თაობა)


- 19 -თენგიზ შარმანაშვილი: პრეზიდენტის აპარატის მოცულობა არ უნდა იყოს დამოკიდებული ვინმეს კერძო ინიციატივებზე (ახალი თაობა)




რეზონანსი 
მეორე წრეზე წასულ ივანიშვილს ეკონომიკა აქვს გადასარჩენი - "თუ მისი იდეები პოლიტიკურ ჭაობში არ ჩაიძირა, ვითარების შეცვლა შესაძლებელია" (რეზონანსი) 
ავტ.: მარი ჩიტაია

გამოცემა წერს, რომ საქართველოს ეკონომიკას სისტემური რეფორმა სჭირდება და ბიძინა ივანიშვილმა, შესაძლოა მნიშვნელოვანი ნაბიჯები გადადგას, თუმცა, ექსპრემიერის დაპირებების სპეციალისტების მხოლოდ მცირე ნაწილს სჯერა. 

ჟურნალისტის აზრით, პოლიტიკაში დაბრუნებული მილიარდერი პრობლემის არსს აცნობიერებს, თუმცა მიმდინარე ეკონომიკური პროცესების მიმართ საკმაოდ გაზვიადებული წარმოდგენა აქვს, რაც მის განცხადებაში აშკარად ჩანს. სტატიის ავტორს მაგალითად, ბიძინა ივანიშვილის ფრაზა მოჰყავს, რომლის თანახმადაც,  "საქართველოს ეკონომიკა, შესაძლოა, რეგიონში ყველაზე წარმატებულად ჩაითვალოს".

ანალიტიკოსი გია ხუხაშვილი ფიქრობს, რომ ივანიშვილის დაბრუნებით გაჩნდა გარკვეული შანსი, რომ რაღაც "ტემპი აიკრიფოს ეკონომიკაში". მართალია, იგი ზოგიერთ საკითხზე მის მოსაზრებას არ იზიარებს, თუმცა არ მალავს, რომ ივანიშვილს ეკონომიკურ პროცესებზე გარკვეული პოზიტიური გავლენის მოხდენა შეუძლია.

„მე მას პრინციპულად არ ვეთანხმები იმაში, რომ ჩვენი ეკონომიკა რეგიონში საუკეთესოა. ვიცი, როგორ არის აწყობილი აზერბაიჯანის ეკონომიკა, როგორ არის ქვეყანა უზრუნველყოფილი სასურსათო უსაფრთხოებითა და ტექნოლოგიების განვითარებით. ქართული ეკონომიკა რეალური სექტორის გაგებით რომ სჯობს აზერბაიჯანისას, ამ აზრს სრულიად არ ვიზიარებ და არ მიმაჩნია სწორად", - აცხადებს ხუხაშვილი და დასძენს, რომ ეკონომიკური მდგომარეობის შესაცვლელად საჭიროა ძირეული რეფორმა, რისთვისაც პოლიტიკური ნება უნდა არსებობდეს. ხუხაშვილი აქვე ხაზს უსვამს, რომ რეფორმატორული ნაბიჯებით მამუკა ბახტაძე გამოირჩევა და ივანიშვილის დაბრუნების შემდეგ შესაძლოა მინისტრის ინიციატივები პოლიტიკური ნებით კარგად შეიფუთოს. 

ეკონომისტ მერაბ ჯანიაშვილის შეფასებით, ვითარება ვერ გამოსწორდება მხოლოდ იმის გამო, რომ ივანიშვილი დაბრუნდა. 

„როდესაც მას პრემიერ-მინისტრის პოსტი ეკავა, ეკონომიკაში სასიკეთოდ არაფერი შეცვლილა. ჯერჯერობით მხოლოდ ბახტაძის ქმედებებში იგრძნობა ეკონომიკური სტრუქტურის შეცვლის სურვილი, ამ მხრივ მივესალმები საკრედიტო პოლიტიკასთან დაკავშირებულ რეგულაციას და მცირე და საშუალო ბიზნესის მხარდაჭერას, რაზეც მინისტრმა ისაუბრა.

საქმე ისე მიდის, რომ თუ ქვეყანაში არ შეიქმნა საშუალო კლასი, რომელიც იქნება ქვეყნის ეკონომიკის განვითარების საყრდენი, პოლიტიკური სტაბილურობაც არ მიიღწევა. ხელისუფლებაში დარჩენა თუ სურთ, ქმედითი ნაბიჯებიც უნდა გადადგან“, - აცხადებს სპეციალისტი და დასძენს, რომ თუკი ექსპრემიერს ეკონომიკაში რამის გაკეთება სურდა, მას ამის საშუალება ჰქონდა. 

ბიძინა ივანიშვილის დაბრუნების შემდეგ განსაკუთრებულ ცვლილებებს არ ელოდება „ახალი ეკონომიკური სკოლის“ დამფუძნებელი პაატა შეშელიძეც. მისი თქმით, ექსპრემიერს არათუ ეკონომიკური, პოლიტიკური პროცესების მიმართაც ბუნდოვანი დამოკიდებულება აქვს. შეშელიძე მიიჩნევს, რომ ბოლო დროს მიღებული გადაწყვეტილების უმეტესობა რეგრესულია, რაც საქართველოს ევროპისგან კიდევ უფრო აშორებს. 

"არ მინდა, ჩასაფრებული ადამიანის პოზიციიდან ვისაუბრო, მაგრამ ივანიშვილის ეკონომიკურ შეხედულებებზე წარმოდგენა არ მაქვს, თვითონაც არაფერს ამბობს. ვფიქრობ, დიდი ცვლილების საფუძველს არ იწვევს მისი დაბრუნება. უცნაური იყო მისი დამოკიდებულება მაშინაც, როცა პრობლემაზე ისაუბრა. ვის ეხებოდა, ესეც კი გაუგებარი დარჩა. გამოდის, რომ ყველა კარგია, მაგრამ საქმე არ კეთდება.

რეალურად არის პრობლემა, მაგრამ ვერ ვხედავთ გადაწყვეტის გზებს, ცოდნაა საჭირო. მართალია, ბევრი რამ შეიცვალა, მაგრამ მთავარია, სწორი გადაწყვეტილებები მიიღონ, რაც ქვეყნის ეკონომიკურ განვითარებაზე გავლენას მოახდენს. ჯერჯერობით ეს არ ჩანს",  - დასძენს შეშელიძე. 

ხუხაშვილი: ერთადერთი გახარიას მოემატა პოლიტიკური წონა, დანარჩენი - არავის (რეზონანსი)

ავტ.: ეკატერინე ბასილაია

ინტერვიუ გია ხუხაშვილთან 

გია ხუხაშვილის განცხადებით, 12 მაისს შეკრებილი ადამიანების პროტესტი იყო დიდწილად გულწრფელი, მაგრამ მათ ძალის გადამეტებისა და ნარკოლიბერალიზაციის საკითხები ერთმანეთში აურიეს, რამაც ვითარების გამწვევება გამოიწვია. ხუხაშვილის აზრით, მისასალმებელია, რომ საჯარო პირმა, ხელისუფლების კონკრეტულმა წარმომადგენელმა, შექმნა პრეცედენტი, კრიზისის განმუხტვა მოახერხა და ამჯერად მაინც არ მოხდა ცეცხლზე ნავთის დასხმა. 

„გახარიამ თავისი წილი ბოდიში მოიხადა და მოიხადა სწორი ფორმით. ბოდიში მოუხადა ყველა იმ ადამიანს, ვისაც დისკომფორტი შეექმნა ან ამ სპეცოპერაციისას რაღაცნაირად აღმოჩნდა დაზარალებული. არც ერთ ქვეყანაში არც ერთი სპეცოპერაცია არ არის სტერილური, ყოველთვის არის ვიღაც უდანაშაულო დაზარალებული. კინო მაინც არ უნახავთ? აქციის მონაწილეებმა არაფერი განსაკუთრებული არ მიიღეს და ვერც ვერაფერს მიიღებდნენ იმიტომ, რომ ეს აქცია გაუგებარი გზავნილების მატარებელი იყო. თუ ძალადობას აპროტესტებდნენ, მაშინ ამ მიმართულებით უნდა ევლოთ. ძალადობა და ნარკოლიბერალიზაცია ერთად ვერ ცხოვრობს. ამ ორი თემის გაერთიანებამ საზოგადოების დიდი ნაწილი გააღიზიანა. შეიძლება ვიღაც ძალადობაზე პროტესტს ეთანხმებოდა, მაგრამ არა ნარკოლიბერალიზაციას. ახლა უკმაყოფილოები არიან, გასაგებია, რომ ვიღაცით იყვნენ უკმაყოფილოები, მაგრამ თავის თავსაც შეხედონ თვითკრიტიკულად“, - აცხადებს ხუხაშვილი და დასძენს, რომ ქვეყანაში პოლიტიკური ლიდერების არარსებობა კიდევ ერთხელ დადასტურდა, რადგან ასეთ პროცესებს როგორ წესი, პოლიტიკოსები უძღვებიან. 

გია ხუხაშვილი დარწმუნებულია, რომ „თეთრი ხმაურის მოძრაობა“ სამომავლოდ აქციაზე ხალხს ვერ გამოიყვანს, რადგან მათ ბოლოს „შეჩემათი“ გარჩევები მოასმენინეს საზოგადოებას მიკროფონში. 

რაც შეეხება ბერას კლიპს, ხუხაშვილის განცხადებით, ეს პოლიტიკურ კონტექსტში არც უნდა განიხილებოდეს - „ბერა ამას თავისი ემოციებით აკეთებს და თუ ვიღაც საპროგრამოდ იღებს, ეს მისი პრობლემაა. არ მგონია, ბერა დირექტივებს იძლეოდეს“. 

გია ხუხაშვილის აზრით, ასევე გაუმართლებელია შეთქმულების თეორიის ჩამოყალიბება იმაზე, რომ კონტრაქციის მონაწილეებს ხელისუფლების რომელიმე ფრთა მართავდა. მისი თქმით, თუკი პროტესტი კანონის ფარგლებშია გამოხატული, ხელისუფლება რადიკალ ძალებს გამოხატვას ვერ შეუზღუდავს. – „ხელისუფლებამ კონტრაქციის მონაწილეებს არ მისცა ანგარიშსწორების უფლება და ამის შემდეგ კრიტიკა უსამართლოა. ასეთი ხალხი არსებობს და ეს მოცემულობაა“, - აცხადებს ხუხაშვილი და დასძენს, რომ დივიდენდები ბოლო დღეებში მხოლოდ გიორგი გახარიამ მიიღო - „ერთადერთი გახარიას მოემატა პოლიტიკური წონა, დანარჩენი - არავის. კალაძე საერთოდ გაუგებრობაში აღმოჩნდა, რადგან მისი და "ღამის მერის" რიტორიკა წინააღმდეგობრივი იყო. კვირიკაშვილმა რა ილაპარაკა, მე მგონი, თვითონაც ვერ გაიგო, სხვები კი საერთოდ დაიმალნენ. მოიგო ქვეყანამ იმით, რომ ავცდით უბედურებას და პოლიტიკური დივიდენდი მიიღო გახარიამ“. 
ვინ მოიგო და ვინ წააგო რუსთაველზე ორდღიანი "თეთრი ხმაურით" (რეზონანსი) 
ავტ.: ეკატერინე ბასილაია

„რეზონანსი“ წერს, რომ 12 მასის ღამეს შს სამინისტროს მიერ ორ ცნობილ კლუბში სპეცოპერაციამ წარმოშვა კრიზისი და გამოიყვანა ახალგაზრდების ნაწილი ქუჩაში, ხოლო შემდეგ ისევ შს მინისტრმა საკუთარი უწყების მიერ შექმნილი კრიზისი გაანეიტრალა იმით, რომ კვირა ღამით მივიდა აქციაზე, მოიხადა ბოდიში და შეკრებილებს შეჰპირდა, რომ მაგიდასთან განიხილონ ყველა ის საკითხი, რასაც აპროტესტებენ, რის შემდეგაც აქცია დაიშალა.
მეორე დღეს, ორშაბათს, კი შს მინისტრი აქციის ორგანიზატორებსაც შეხვდა და არასამთავრობოებსაც. პირველ სამუშაო შეხვედრაზე მხარეები შეთანხმდნენ, რომ შეიქმნება ორი ჯგუფი. პირველი ჯგუფი იმუშავებს ნარკოპოლიტიკის ლიბერალიზაციის მიმართულებით და გიორგი გახარიამ პირობა დადო, რომ ლიბერალური კანონპროექტის განხილვა-მიღება მოხდება მალე. მეორე ჯგუფი კი სახალხო დამცველთან ერთად შეისწავლის, 12 მაისს კლუბებში რეიდებისა და აქციის დროს პოლიციელების მხრიდან მოხდა თუ არა ძალის გადამეტება, მათ შორის დეტალურად გაანალიზდება პოლიციელების სამხრე კამერების ჩანაწერები.
ორივე ჯგუფის დაკომპლექტება კვირის ბოლომდე უნდა დასრულდეს. ჯერ უცნობია, ვინ შევა ამ ჯგუფებში.

გამოცემა აქვე ყურადღებას ამახვილებს, რომ მინისტრის აზრით, სპეცოპერაციის სამართალდამცველების მხრიდან გადაცდომა არ ყოფილა და გადაცდომა იყო იმ პირების რომლებიც სამართალდამცველებს აყენებდნენ შეურაცხყოფას, ამიტომაც მოხდა მათი დაკავება.

პოლიტოლოგი გია ნოდია მიიჩნევს, რომ საპროტესტო აქცია ზოგადი და ბუნდოვანი დაპირებების ფასად დაიშალა, შედეგს კი მიაღწია ხელისუფლებამ და კონტრაქციამ.

პოლიტოლოგი გია ხუხაშვილიც იზიარებს იმ აზრს, რომ მოიგო მხოლოდ შს მინისტრმა, რომელმაც მადლობა დაიმსახურა კრიზისის განმუხტვის გამო, ხოლო აქციამ ვერაფერი მიიღო და ვერც მიიღებდნენ. მისი თქმით, მომავალში აქციის ლიდერების დაძახილზე არავინ გამოვა.

"საზოგადოებაში დაგროვდა აგრესია, ის არ არის ერთიანი" (რეზონანსი) 

ავტ.: ნინო ქეთელაური

ინტერვიუ ვახტანგ ძაბირაძესთან 

ვახტანგ ძაბირაძე მიიჩნევს, რომ სამართალდამცველებმა გააკეთეს ის, რაც ევალებოდათ და ჩაგდნენ დაპირისპირებულ მხარეებს შორის, თუმცა, ეს იმას არ ნიშნავს, რომ რადგან აქცია დაიშალა, პრობლემა გადაწყდა. – „შეიძლება 10-15 კაცი მოსყიდულიც იყოს, ან ვიღაცის ინტერესის გამტარებელი, მაგრამ იქ არიან ადამიანები, რომლებიც გულწრფელად ფიქრობენ იმას, რასაც გამოხატავენ. ერთი მხარე მართლა ფიქრობს, რომ არ შეიძლება ისეთი აქციების ჩატარება და მეორე მხარეც გულწრფელად ითხოვს სამართალს. ამით იმის თქმა მინდა, რომ ეს დაპირისპირება რეალურად არსებობს და თუ ხელისუფლება საქმის გაიოლებას შეეცდება, ეს იქნება მისთვის ცუდი და ქვეყნისთვის გაცილებით მძიმე შედეგის მომტანი“, - აცხადებს ძაბირაძე და დასძენს, რომ სანამ ჯერ კიდევ ხერხდება ვითარების რეგულირება, ხელისუფლებამ უნდა გამონახოს გამოსავალი და ახლა სწორი დასკვნების გამოტანაა მთავარი. 

რესპონდნეტი მიიჩნევს, რომ თუკი შსს-ს ოპერატიული ინფორმაცია ჰქონდა, ეს აქციის მონაწილეებმა უნდა იცოდნენ და მოლაპარაკებებისას მეტი დეტალი უნდა გახდეს ცნობილი. ძაბირაძის თქმით, ისიც ფაქტია, რომ კლუბში მთლად ყველაფერი რიგზე ვერ არის. 

ვახტანგ ძაბირაძე: „კარგია, რომ მინისტრმა ბოდიში მოიხადა. ეს ერთ-ერთი ნაბიჯია, რომ საზოგადოება პოლიციას პატივს სცემდეს და არ ეშინოდეს. სამართალდამცავებსაც უნდა შეეძლოთ, თუ გადაცდომა მოუვათ, ბოდიში მოიხადონ.

"ქართული ოცნების" მმართველობის პირობებში ეს იყო პირველი მნიშვნელოვანი საპროტესტი აქცია. როდესაც მთავრობასა და აქციის მონაწილეებს შორის კონკრეტულ საკითხებზე შეთანხმება მოხდა, რაც მოსახლეობის დანარჩენი ნაწილისთვისაც კარგია იმიტომ, რომ თუ ხვალ მთავრობა საზოგადოების სხვა მოთხოვნას არ შეასრულებს, გავა ქუჩაში და ამას შედეგი ექნება.

მე ვფიქრობ, ორივე მხარემ სწორი გადაწყვეტილება მიიღო. როდესაც აქციის ორგანიზატორები და მთავრობა პრობლემის გადაწყვეტაზე იმსჯელებენ, თუ რაიმე ისე არ მოხდა, როგორც მომიტინგეებს სურთ, ისევ გამოვლენ ქუჩაში. ბოლოს და ბოლოს, ის მაინც გამოჩნდება, პარასკევი ღამის შემდეგ ეს იყო ემოციური მუხტი, თუ საზოგადოებაში რეალურად არსებობს ასეთი მოთხოვნები, რისთვისაც ბოლომდე იბრძოლებენ“.

ინტერვიუს დასასრულს ვახტანგ ძაბირაძე ამბობს, რომ ხელისუფლებამ ნარკორეალიზატორების დაკავებაზე უნდა გადაიტანოს მთავარი აქცენტი, რადგან ნარკომანია ქვეყანაში ერთ-ერთი სერიოზული პრობლემაა. – „საზოგადოება რა საკითხშიც უნდა იყოფოდეს ორად, იმას ხომ ვერავინ იტყვის, რომ ნარკორეალიზატორების მიმართ ლოიალურები უნდა ვიყოთო. ასეთი მოთხოვნა საზოგადოებაში ვერ გაჩნდება. სურვილის შემთხვევაშიც კი ამას ხმამაღლა ვერავინ იტყვის.“

ნარკოპოლიტიკაზე "ოცნების" დეპუტატები ისევ ვერ თანხმდებიან (რეზონანსი) 

ავტ.: ნინო ქეთელაური

გამოცემა წერს, რომ ქვეყნის ხელისუფლება ნარკოპოლიტიკის კანონპროექტზე მსჯელობას კიდევ ერთხელ უბრუნდება. „მოხდეს ყველა სახის ნარკოტიკული საშუალების მცირე ოდენობით ფლობისა და მოხმარების დეკრიმინალიზება“ - ასეთია "თეთრი ხმაურის მოძრაობისა" და მათი მხარდამჭერების მოთხოვნა, რასაც უმრავლესობის დეპუტატების ნაწილი საფრთხის შემცველად მიიჩნევს და აცხადებს, რომ დეკრიმინალიზებას არავითარ შემთხვევაში მხარს არ დაუჭერს.

კანონპროექტის ინიციატორის, უმრავლესობის დეპუტატ აკაკი ზოიძის თქმით, მისთვის პრინციპულად მნიშვნელოვანია, რომ ნებისმიერი ნარკოტიკული საშუალების პირადი მოხმარების გამო ადამიანები საპატიმროში სასჯელს არ იხდიდნენ.

ზვიად ძიძიგური კი ამბობს, რომ მისთვის დეკრიმინალიზაცია კატეგორიულად მიუღებელია, რადგან ის ნარკომომხმარებელთა რაოდენობას გაზრდის. 

ნარკომომხმარებელთა მკურნალობაზე ქვეყანა ყოველწლიურად 5 მლნ-ს ხარჯავს (რეზონანსი) 
ავტ.: თამუნა მუკბანიანი
სტატიაში ნათქვამია, რომ ნარკომომხმარებლების რაოდენობა წლიდან წლამდე მატულობს. დღეს ქვეყანაში 60 ათასამდე ინტრავენული ნარკოდამოკიდებულია, ხოლო მათ მკურნალობაზე 5 მილიონი ლარი იხარჯება. სპეციალისტები ერთხმად თანხმდებიან, რომ არ არსებობს ნარკოტიკი, რომელიც საზიანო არ არის ორგანიზმისათვის და გავლენას არ ახდენს როგორც სხეულის, ასევე ფსიქიკის სიჯანსაღეზე. რაც ყველაზე მთავარია, ამით ნადგურდება ერის გენოფონდი. ისინი ხაზს უსვამენ, რომ საქართველოში ვერ მოგვარდება დემოგრაფიული პრობლემები, თუკი სწორი ნარკოპოლიტიკა არ იქნება ქვეყანაში, რადგან ნარკომანია უშვილობის პრობლემებსაც იწვევს. 

საწვავი ძვირდება და მალე ტრანსპორტით მგზავრობის ფასიც გაიზრდება (რეზონანსი) 
ავტ.: ნათია ლომიძე

სტატიაში ნათქვამია, რომ მსოფლიოსა და საქართველოში საწვავის ფასის კიდევ უფრო მატებაა მოსალოდნელი, რის გამოც სატრანსპორტო კომპანიები იძულებულნი გახდებიან მგზავრობის საფასური გაზარდონ. 
შიდა საქალაქო მიკროავტობუსების წარმომადგენლები და დედაქალაქის წამყვანი ავტოსადგურების მფლობელები ამბობენ, რომ ტარიფის გადახედვას არ გეგმავენ, თუმცა ეს იმ შემთხვევაში, თუ საწვავის ფასი მკვეთრ მატებას გადაურჩა. 

დიზელის საწვავის სტანდარტის გაუმჯობესების პარალელურად უნდა შემუშავდეს რეგულაცია ავტოიმპორტზე (რეზონანსი) 
ავტ.: მარი გოცირიძე
„რეზონანსის“ ინფორმაციით, ბოლო წლების განმავლობაში საქართველოში დიზელის საწვავის ხარისხის სტანდარტი მნიშვნელოვნადაა გაუმჯობესებული. როგორც ნავთობპროდუქტების იმპორტიორთა კავშირში აცხადებენ, ქვეყანაში შემუშავებულია საწვავის ხარისხის გაუმჯობესების პოლიტიკა, რაც შესაბამისი გეგმის მიხედვით ხორციელდება. კერძოდ, ქართულ ბაზარზე დღეს რეალიზაციაშია ევროპის ქვეყნებიდან იმპორტირებული "ევრო 5"-ის შესაბამისი სტანდარტის დიზელის საწვავი და აზერბაიჯანიდან და თურქმენეთიდან იმპორტირებული "ევრო 4"-ის შესაბამისი სტანდარტის დიზელის საწვავი.

ნავთობპროდუქტების იმპორტიორთა კავშირში აცხადებენ, რომ საწვავის სტანდარტის გაუმჯობესების პარალელურად აუცილებელია ავტოპარკის განახლება, რადგან დიზელზე მომუშავე სატრანსპორტო საშუალებების კუთხით განსაკუთრებით რთული მდგომარეობაა. 

განვადების ეპოქა მთავრდება - სავაჭრო ქსელები ადასტურებენ, რომ ახალმა საბანკო რეგულაციამ რეალიზაცია უკვე შეამცირა (რეზონანსი) 
ავტ.: ნათია ლომიძე

სტატიის თანახმად, ახალმა საბანკო რეგულაციამ უკვე სავაჭრო სფეროც დააზარალა. მაღაზიებში, რომლებიც საქონელს ძირითადად განვადებით ყიდდნენ, აცხადებენ, რომ მათი რეალიზაციის მაჩვენებელი მცირდება. შემოსავლის დადასტურების გარეშე სესხის გაუცემლობის გამო რეალური მყიდველი იკარგება. მსგავს სირთულეზე საუბრობენ ავტომობილების მაღაზიებშიც, სადაც დაბალფასიანი ავტომობილების გაყიდვა საბანკო განვადების საშუალებით იყო შესაძლებელი.
ახალი თაობა 

გოჩა მირცხულავა: „თეთრი ხმაურის“ უკან კახა კალაძე დგას“ - რა ინტრიგებს ხლართავენ თბილისის მერი და პრემიერი - „ბახტაძის მოშორებას კომპრომატებით აპირებდნენ, გახარიას „ბასიანის“ სკანდალით სძირავდნენ“  (ახალი თაობა) 
ავტ.: შორენა მარსაგიშვილი 
ინტერვიუ ანალიტიკოს გოჩა მირცხულავასთან 

გოჩა მირცხულავა აცხადებს, რომ „ბასიანის“ წინააღმდეგ წამოწყებული კამპანია დაახლოებით 1, 5 თვის წინ დაიგეგმა და „ქართული ოცნების“ ერთი ფრთა და „ნაციონალური მოძრაობა“ შეთანხმებულად მოქმედებდნენ. გოჩა მირცხულავას განცხადებით, საგულისხმოა, რომ ამ ხნის განმავლობაში მუდმივად იყო საუბარი მხოლოდ „ბასიანზე“ და ნარკოტიკებთან არ აკავშირებდნენ სხვა კლუბებს მათ შორის არც იმ დაწესებულებებს, რომლის უკანაც კახა კალაძე დგას. რესპონდნეტი არ ასახელებს კონკრეტულად რომელი კლუბების უკან დგას კალაძე, თუმცა ხაზს უსვამს, რომ საუბარია ორ კლუბზე. 

ჟურნალისტის კითხვაზე, რა იყო ამ კამპანიის მიზანი, მირცხულავა პასუხობს, რომ შინაგან საქმეთა სამინისტროსა და მინისტრის დისკრედიტაცია. მისი თქმით, გათვლა იყო, რომ ცოტა ხნის წინ, საქართველოში გამოჩენილი მკვლელი ნარკოტიკი ბევრ ადამიანს შეიწირავდა, პასუხისმგებლობა კი შსს-ს დაეკისრებოდა. მირცხულავა ხაზს უსვამს, რომ გიორგი გახარიამ და შსს-მ ნარკოტიკების წინააღმდეგ ბრძოლა გაააქტიურეს და რამდენიმე ნარკორეალიზატორიც დააკავეს, თუმცა, მინისტრი და მთლიანად ხელისუფლება მაინც წამოეგო პროვოკაციაზე და სცადა დაემტკიცებინა, რომ „ბასიანი“ ბერა ივანიშვილს არ ეკუთვნის. 
გოჩა მირცხულავა ჩატარებულ სპეცოპერაციას პოლიტიკურ შეცდომას უწოდებს, რომელიც, მისი აზრით, ვიღაცამ მინისტრს გამიზნულად დააშვებინა. მირცხულავა ამბობს, რომ გაწერილი სცენარის თანახმად, სპეცოპერაციის შემდეგ რუსთაველის გამზირზე პოლიტიკოსები უნდა გამოჩენილიყვნენ, თუმცა, ახალგაზრდები სწორად მოიქცნენ და პოლიტიკურ ძალებს ვითარების გამოყენების საშუალება აღარ მიეცათ. 
გოჩა მირცხულავა ამტკიცებს, რომ გიორგი გახარიას წინააღმდეგ დაგეგმილი კამპანიის უკან პრემიერ-მინისტრი გიორგი კვირიკაშვილიც დგას, რომელიც თანამდებობის შესანარჩუნებლად ინტრიგებს ხლართავს. მირცხულავა ყურადღებას ამახვილებს იმ ფაქტზე, რომ აქციის მონაწილეებმა თავდაპირველად გიორგი კვირიკაშვილისა და გიორგი გახარიას გადადგომა მოითხოვეს, მოგვიანებით კი გადაწყვეტილება შეცვალეს და მხოლოდ გახარიას პასუხისმგებლობის დაყენებაზე საუბრობდნენ. მისივე თქმით, ცალკეულ ძალებს სურდათ გახარია ანტიგმირი ყოფილიყო, თუმცა, მან ბოდიშით გმირის სტატუსი მოიპოვა და ამ იმიჯს იმ შემთხვევაში შეინარჩუნებს, თუკი დანაპირებს შეასრულებს. 

რაც შეეხება პრემიერის გაკეთებულ განცხადებას, გოჩა მირცხულავა ამბობს, რომ მთავრობის მეთაურის განცხადება ფორმალობა იყო - „და რა იყო მთავრობის მეთაურის განცხადება? გიორგი ბრეჟნევმა ეს განცხადება გააკეთა იმისთვის, რომ არაფერი ეთქვა. არაფრისმთქმელი იყო ახალგაზრდებისთვის კახა კალაძის განცხადება,“ - აღნიშნავს მირცხულავა და დასძენს, რომ გიორგი კვირიკაშვილი უნდა გადადგეს, თუმცა, 26 მაისის შემდეგ, რადგან დამოუკიდებლობის დღემდე ცოტა დროა დარჩენილი და „კარგი არ იქნება თუ ამ დღესასწაულს მთავრობის მეთაურის გარეშე შევხვდებით“. 

რესპონდენტი აქვე დასძენს, რომ „თეთრი ხმაურის“ უკან დედაქალაქის მერი, კახა კალაძე დგას. მისივე ინფორმაციით, კალაძე ვიწრო წრეში ამბობს, რომ მას მოსწყინდა ეზოების დამგველების უფროსად ყოფნა და პრეზიდენტობისთვის ემზადება. 
გოჩა მირცხულავა განმარტავს, რომ გიორგი გახარია და მამუკა ბახტაძე ბიძინა ივანიშვილის ფავორიტები არიან და პრემიერის პოსტზე მოიაზრებიან, ამიტომაც მათ წინააღმდეგ „ქართული ოცნების“ სხვადასხვა ფრთა იბრძვის. რესპონდენტის ინფორმაციით, მამუკა ბახტაძის წინააღმდეგ „ქართული ოცნების“ ერთი ფრთა კომპრომატებს აგროვებს და თუ მისი პრემიერად დასახელება გადაწყდება, ამ მასალებს გამოაქვეყნებენ.
ინტერვიუს დასასრულს გოჩა მირცხულავა დასძენს, რომ შავრაზმელი ნეოფაშისტებიც ხელისუფლების რომელიღაცა შტოს მფარველობის ქვეშ იმყოფებიან და სანამ დროა მათ მფარველობას ბოლო უნდა მოეღოს. 
სანდრო ბრეგაძე: შს სამინისტრომ ძალიან კარგად იმუშავა (ახალი თაობა) 

ავტ.: ნონა ცაბაძე 

ინტერვიუ სანდრო ბრეგაძესთან 

სანდრო ბრეგაძე აცხადებს, რომ კონტრაქციის მონაწილეებმა მიზანს მიაღწიეს და მათ რუსთაველის გამზირი ნარკომანებისა და მამათმავლებისგან გაწმინდეს. ბრეგაძის თქმით, აქციის მონაწილეები არა მინისტრის ბოდიშის, არამედ, შიშის გამო დაიშალნენ, რადგან ხედავდნენ რომ კონტრაქციას ხალხი ნელ-ნელა ემატებოდა და სულ მალე ეროვნული ღირებულებების დასაცავად 10 000 ადამიანზე მეტი იქნებოდა ქუჩაში. ბრეგაძე აქვე ხაზს უსვამს, რომ შს სამინისტრომ გასულ დღეებში ძალიან კარგად იმუშავა.
„ქართული მარშის“ ლიდერი კატეგორიულად უარყოფს გავრცელებულ ინფორმაციას, თითქოს კონტრაქციის მონაწილეების ქუჩაში გამოსვლა ხელისუფლების ინტერესებში შედიოდა. მისი მტკიცებით, ხელისუფლებაში სოდომისტების ლობისტები მძლავრობენ, ეროვნული ღირებულებების დასაცავად კი ხალხი საკუთარი სურვილით გამოვიდა. 

სანდრო ბრეგაძე დარწმუნებულია, რომ 17 მაისს ლგბტ ორგანიზაციები აქციის მოწყობას ვერ შეძლებენ, რადგან ისინი შეშინებულები არიან და რუსთაველის გამზირზე მხოლოდ საპატრიარქოს ორგანიზებული ღონისძიებები ჩატარდება. 

ლევან ჩაჩუა: გახარიამ თავი დაუხარა ნარკობიზნესმენებს - „გარკვეულ ჯგუფებს უნდათ საქართველო აქციონ ნარკოდერეფნად და სექსტურიზმის ადგილად  (ახალი თაობა) 
ავტ.: მარიამ მჭედლიშვილი 

ინტერვიუ „ქართული იდეის“ დამფუძნებელ ლევან ჩაჩუასთან 

ლევან ჩაჩუა ამბობს, რომ მათი ორგანიზაცია 14-დან 24 მაისამდე აქციებს გამართავს, რომელიც ნარკორეალიზატორებისა და გარყვნილების პროპაგანდის წინააღმდეგ იქნება მიმართული. „ქართული იდეის“ წარმომადგენლის განცხადებით, ცალკეული ძალები ცდილობენ საქართველო ნარკოდერეფნად და სექსტურიზმის ადგილად აქციონ. მისი თქმით, სამარცხვინოა, რომ ამ ყველაფერს ხელს ხელისუფლებაც უწყობს. 

ლევან ჩაჩუა ყურადღებას ამახვილებს გიორგი კვირიკაშვილისა და გიორგი გახარიას განცხადებებზე და ამბობს, რომ ეს კომენტარები ერთი დიდი სპექტაკლის ნაწილი იყო. მისი აზრით, გიორგი გახარიამ აქციის მონაწილეებისთვის ბოდიშის მოხდით შეურაცხყოფა მიაყენა საკუთარ თანამშრომლებსა და საზოგადოებას. – „მინისტრმა თავი დაუხარა ნარკობიზნესმენებს და მამათმავლობის აპოლოგეტებს“, - აცხადებს ჩაჩუა. 
„ქართული იდეის“ დამფუძნებელი ხაზს უსვამს, რომ მათი ორგანიზაცია და საზოგადოება ხელისუფლებას ნარკობიზნესისა და სექსტურიზმის აყვავების საშუალებას არ მისცემს. 
დიმიტრი ლორთქიფანიძე: ღამის კლუბები, სადაც ნარკოტიკი იყიდება, უნდა დაიხუროს (ახალი თაობა) 

ავტ.: გულიკო ბალაძე 

ინტერვიუ დიმიტრი ლორთქიფანიძესთან 

დიმიტრი ლორთქიფანიძე მიიჩნევს, რომ 12 მაისს შინაგან საქმეთა სამინისტრომ მნიშვნელოვანი ნაბიჯები გადადგა და ოპერატიული ინფორმაციის საფუძველზე ნარკორეალიზატორები დააკავა, რაც მისასალმებელია. ლორთქიფანიძე უწყებას მხარდაჭერას უცხადებს და ფიქრობს, რომ ხელისუფლებამ ნარკოტიკის პროპაგანდას ხელი აუცილებლად უნდა შეუშალოს. 
პოლიტიკოსი ამბობს, რომ მას აქვს ფოტომასალა, საიდანაც დასტურდება, რომ „ბასიანზე“ ნარკოტიკიც იყიდება და ახალგაზრდები სხვა დასაგმობ საქმიანობასაც ეწევიან, ამიტომ მსგავსი კლუბები უნდა დაიხუროს. დიმიტრი ლორთქიფანიძე „ახალ თაობასთან“ ინტერვიუში ხაზს უსვამს, რომ „ბასიანის“ დამფუძნებლები დიდ პოლიტიკურ თამაშებზე მონაწილეობენ და ამის შესახებ ღიადაც საუბრობენ. 

მინისტრთა კაბინეტი სესხის აღებისას უპირატესობას „საქართველოს ბანკს“ და „თიბისი ბანკს“ ანიჭებს (ახალი თაობა) 
ავტ.: Allnews.ge

გამოცემა მთავრობის წევრების ფინანსური დეკლარაციიდან მოპოვებულ მასალას აქვეყნებს, სადაც მინისტრთა კაბინეტის წევრების სასესხო ვალდებულებებიცაა მოყვანილი. სტატიის თანახმად, პრემიერ-მინისტრ გიორგი კვირიკაშვილს 2015 წელს "ბანკი ქართუდან" 173 500 დოლარი აქვს აღებული, 2017 წლის პირველი იანვრიდან 31 დეკემბრის ჩათვლით კი მისი გასავალი 19 745,79 დოლარი იყო.

აფრასიძეების დედა პროკურატურასთან შიმშილობის დაწყებით იმუქრება (ახალი თაობა) 

ავტ.: შორენა მარსაგიშვილი 

დოდო აფრასიძე 2004 წლის 24 მარტს სვანეთში ჩატარებული სპეცოპერაციის ხელახალი გამოძიების მოთხოვნით შიმშილობის აქციის დაწყებას გეგმავს. მისი თქმით, შიმშილობის აქცია დროებით გადაიდო, რადგან პროკურატურაში შეხვედრა შედგა და მნიშვნელოვანი დაპირებები გაჟღერდა. დოდო აფრასიძე ხაზს უსვამს, რომ ყველაფერს გააკეთებს, რათა გია ბარამიძეს ბრალი რაც შეიძლება მალე წარედგინოს. 

თენგიზ შარმანაშვილი: პრეზიდენტის აპარატის მოცულობა არ უნდა იყოს დამოკიდებული ვინმეს კერძო ინიციატივებზე (ახალი თაობა) 

ავტ.: ნათია ხურცილავა 

ინტერვიუ პარლამენტის თავმჯდომარის იურიდიულ მრჩეველ თენგიზ შარმანაშვილთან 

თენგიზ შარმანაშვილი „ახალ თაობასთან“ ინტერვიუში პრეზიდენტის კონსტიტუციურ უფლებამოსილებასა და პრეზიდენტის ადგილსამყოფელზე საუბრობს. მისი განმარტებით, კონსტიტუციაში მითითებული არ არის თუ სად იქნება პრეზიდენტის რეზიდენცია და ეს სახელმწიფო გადაწყვეტილების საკითხია. შარმანაშვილი ხაზს უსვამს, რომ პრეზიდენტის აპარატის მოცულობა არ უნდა იყოს ვინმეს კერძო ინიციატივებზე დამოკიდებული და უწყება საჭიროებების გათვალისწინებით უნდა დაკომპლექტდეს. 
რესპონდენტი ინტერვიუში განმარტავს, რომ კონსტიტუციის ახალი რედაქციით პრეზიდენტი პარტიული არ უნდა იყოს და თუკი კანდიდატი რომელიმე პარტიაშია გაწევრიანებული, მან პრეზიდენტად არჩევის შემდეგ პარტია უნდა დატოვოს. 

